ТЭМА, ВАСІЛЬ БЫКАЎ. «ЖУРАЎЛІНЫ КРЫК». ПЕРШАЕ ЗНАЁМСТВА 3 ГЕРОЯМІ АПОВЕСЦІ

Мэта ўрока: засяродзіць увагу вучняў на майстэрстве пісьменніка даваць кароткую, але трапную характарыстыку героям; вучыць вызначаць ролю пейзажу, бытавых дэталей у раскрыцці вобразаў твора.

Ход урока

У цэнтры ўвагі на ўроку — першае знаёмства з героямі твора. Але каб лепш пра іх даведацца, настаўнік звяртае ўвагу на пейзаж, якім пачына​ецца твор. Перачытваючы першую старонку, дзеці знойдуць гэтыя апісанні: «Вецер злосна лескатаў рогам плашч-палаткі па яго (камбата) запэцканых ботах, матляў на грудзях доўгія матузы завязак», «Там, у полі... высіўся касагор з дарогай, ля якой траслі пажоўклым лісцем дзве вялізныя каржакаватыя бярозы», «...заходзіла нябачнае сонца», «Сумны восеньскі адвячорак поўніўся шэрасцю фарбаў, надакучлівай сцюдзёнай золлю і ўсеабдымнай трывогай навіслай над краем бяды». Ужо гэтыя апісанні прыроды дапамогуць школьнікам адчуць напружанасць, непрадказальнасць умоў, у якіх аказаліся байцы.

— Прырода неабыякавая да людзей, яна як бы падрыхтоўвае да маючых адбыцца трагічных падзей,— адзначаюць школьнікі.

Падобныя назіранні, якія дапамагаюць усвядо-міць, асэнсаваць ролю пейзажу ў літаратурным тво-ры, вучні назапашвалі паступова, на працягу выву-чэння папярэдніх твораў, і тут іх варта абавязкова выкарыстаць.

Звернем увагу васьмікласнікаў на тое, што ўжо ў першай частцы аповесці аўтар знаёміць нас з усімі героямі сцісла, але вельмі запамінальна, як гэта заўсёды робіць В. Быкаў. Ён прадстаўляе нам сваіх герояў, шасцярых байцоў — Фішара, Глечыка, Свіста, Пшанічнага, Аўсеева і Карпенку, якія павінны затрымаць ворагаў, перакрыць ім дарогу, у момант развітання з камбатам. Можна знайсці ў тэксце і зачытаць лаканічную аўтарскую характарыстыку гэтых герояў, дадзеную пісьменнікам праз нейкую дэталь, маленькі эпізод («...старшына раўнадушна паціснуў яе» (руку), «...стрымана паціснуў халодную камбатаву далонь і «вучоны» — у акулярах, высокі, сутулы баец Фішар; без крыўды, шчыра зірнуў на камандзіра другі няўдака, на якога скардзіўся старшына,— малады, са свежымі сумнымі вачыма радавы Глечык. «Нічога, чорт не здрадзіць— свіння не з'есць»,— бесклапотна па-жартаваў пэтээравец Свіст, белабрысы, расшпілены на ўсе кручкі і гузікі, жулікаваты з выгляду хлопец.

Спаважна падаў сваю пухлую далонь непаваротлівы, мардаты Пшанічны і пачціва, прыстукнуўшы бруднымі абцасамі, развітаўся чарнявы, прыгожы Аўсееў»), каб потым, на наступных уроках, дапаўняць і паглыбляць веды пра іх характары.

На гэтым жа ўроку звяртаемся і да другой часткі твора. I зноў жа важны момант тут — прырода, яе апісанне, тое, як мяняецца яе «настрой». У гэтай частцы - больш падрабязнае знаёмства з Фішарам у той момант, калі старшына Карпенка дае яму заданне. Якія думкі віруюць у галаве хлопца? Чаму ён адчувае ў душы трывогу? Чым яна выклікана, гэтая трывога? Размовай пра прадчуванне бяды, якое пісьменнік стварае праз перажыванні і ўяўленні Фішара, можна закончыць першы ўрок.

У якасці дамашняга задання прапануем вучням падрыхтаваць вусны пераказ эпізода, у якім расказваецца, як Віцька Свіст рыхтуе ежу. Некалькім вучням пажадана даць індывідуальныя заданні: падрыхтаваць паведамленні пра даваеннае жыццё герояў «Жураўлінага крыку» і прыдумаць самім пытанні да гэтых матэрыялаў, якія будуць абмяркоўвацца ўсім класам.

